
THUTO 3

DITSHEPIŠO TŠA MODIMO

3.1 Ditshepišo tša Modimo: Matseno

Go fihla fao re fihlilego gona ka dithuto tša rena, re na  le kwešišo yeo e nabilego ya gore Modimo ke mang le gore o šoma bjang.  Ka go dira bjalo, re tlošitše dikwešišo tše mmalwa tšeo di fošagetšego ka dilo tše.  Bjale re nyaka go lebelela ka nnete dilo tšeo Modimo a di “holofeditšego bao ba mo ratago” (Jakobo 1:12; 2:5) ka go latela melao ya gagwe (Johane 14:15).

Ditshepišo tša Modimo Testamenteng ye Tala ke tšona di bopago kholofelo ya nnete ya Mokreste.  Ge a be a sekišwa, Paulo o ile a bolela ka moputso wo o tlago woo a bego a ikemišeditše go o hwela;  woo ka lebaka la wona a bego a ikemišeditše go lahlegelwa ke tšohle:  “Bjale ge ke eme fa, ke sekišetšwa molato e le ge ke holofetše tše Modimo a di holofeditšego borrawešo … ka baka la yona kholofelo yeo “(Ditiro 26:6,7).  O be a feditše bontši bja bophelo bja gagwe a “ bega Ebangedi ya kholofedišo ye botatawešo ba bego ba e filwe, Modimo a tla a e pheta … ka go tsoša Jesu bahung “(Ditiro 13:32,33).  Paulo o ile a hlaloša gore tumelo ditshepišong tšeo e be e efa kholofelo ya tsogo bahung (Ditiro 26:6-8 bapetša 23:8),tsebo ya go boa labobedi ga Jesu ka kahlolo le ya Mmušo wo o tlago wa Modimo (Ditiro 24:25;  28: 20,31).

Tše ka moka di sobeletša kakanyo ya gore Testamente ye Tala e fo ba histori yeo  e ralalago ya Isiraele yeo e sa bolelego ka bophelo bjo bo sa felego.  Modimo ga se a fo tšea sephetho gateetee mengwaga ye 2,000 ya go feta go re o tlo re nea bophelo bjo bo sa felego ka Jesu.  Morero woo o be a na le wona go tloga mathomong:-

“Ka go holofela bophelo bjo bo sa felego,bjoo Modimo yena  Morereši a bo holofeditšego batho mola mabaka a bogologolo a sešo a ba gona; a tla a tšweletša lentšu la gagwe (ka bjona) ka botseta” (Tito 1: 2,3). 

“Bophelo bjo bo sa felego, bjo bo bego bo le gona go Modimo Tata wešo, bja tla bja bonala mo go rena “(1 Johane 1:2).

Ka ge morero wa Modimo go fa batho bophelo bjo bo sa felego o be o na le Yena go tloga mathomong, ga go bonolo gore a ka ba a ile a homola ka wona mengwageng ye 4,000 yeo go yona a bego a dirišana le batho yeo e laodišwago Testamenteng ye Tala.  Gabotse Testamente ye Tala e tletše ka diporofeto le ditshepišo tšeo e nngwe le e nngwe ya tšona e fago dintlha ka botlalo ka kholofelo ye, yeo Modimo a e lokišeditšego batho ba gagwe.  Ke ka lebaka le, ge kwešišo ya ditshepišo tša Modimo go batala ba Isiraele e le bohlokwa phološong ya rena:  fao e lego gore Paulo o ile a ba a gopotša badumedi ba Efeso gore pele ga ge ba tseba dilo tše, ba be ba “se na Kreste; le se ba mmušo wa Isiraele; le be le se ba dikgwerano tša dikholofedišo; le be le phela lefaseng le se na kholofelo; le se na Modimo” (Baefeso 2:12) – le ge e le gore ntle le pelaelo ba be ba nagana gore ditumelo tša bona tša boditšhaba di be di ba fa kholofelo le tsebo ye e itšego ka Modimo.  Fela ye ke kotsi ya go se tsebe ditshepišo tša Testamente ye Tala tša Modimo – ka nnete ke “go phela lefaseng ntle le kholofelo, go se be le Modimo”.  Gopola ka fao Paulo a ilego a hlaloša kholofelo ya Bakreste bjalo ka  “dikholofelo tše Modimo a di holofedišitšego borra wešo (Bajuda)”  (Ditiro 26:6).

Go a nyamiša gore ke diphuthego tše mmalwa fela tšeo di gatelelago karolo tše tša Testamente ye Tala, e lego seo di swanetšego go se gatelela ka bontši.  “Bokreste” bo senyegetše go bodumedi bja Testamente ye Mpsha-le gona, le gona fao bo šomiša fela ditemana tše itšego fela.  Jesu o ile a gatelela tsela ye e nepagetšego:-

“Ge ba sa kwe Moshe le baporofeta, ba ka se ke ba kgolwa le ge go ka tsoga e a tšwago bahung” (Luka 16:31).

Monagano wa hlago o ka no nganga gore go dumela go tsogo ya Kreste go lekane (bapetša Luka 16:30), fela Jesu o ile a hlaloša gore ntle le motheo woo o tiilego wa Testamente ye Tala, se se ka se kgonagale ka botlalo.

Go phuhlama ga tumelo ya barutiwa morago ga papolo go ile gwa latišišwa ke Jesu go hlokeng šedi ga bona Testamenteng ye Tala:-

“Ke mo yena a fetotšego a re:  Aowii! A batho ba go se hlaologanye le ba dipelo tše di tšwafago go dumela tšohle tše di boletšwego ke baporofeta.  A Kreste o be a sa swanela go tlaišwa ka mokgwa woo, a kgono tsena letagong la gagwe?  A thoma ka Moshe, a iša go baporofeta ka moka, a ba hlathollela tša mo mangwalong ka moka, tše a boletšwego ka tšona” ( Luka 24:25-27).

Lemoga kgatelelo ya gagwe mo go reng Testamente ye Tala yohle e be e bolela ka yena.  E be e se gore barutiwa ba ba be ba sa bala Testamente ye Tala, eupša ba be ba sa kwešiša mantšu a yona gabotse, gomme ka fao ba be ba sa kgone go a dumela gabotse.  Ka fao kwešišo yeo e nepagetšego ya Lentšu la Modimo, go e na le go no le bala, e bohlokwa go tšweletša tumelo ya nnete.  Bajuda ba be ba bala Testamente ye Tala ka tsela ya bogafi (Ditiro 15:21), fela ka ge ba be ba sa kwešiše tšhupetšo ya yona go Jesu le Ebangedi ya gagwe, nnete ke gore ba be ba sa a dumele; ka fao Jesu o ile a re go bona:-

“Gobane ge le ka be le dumela Moshe, le nna le ka be le ntumela, gobane Moshe o mpoletše ka mangwalo a gagwe.  Bjale ge le sa dumele mangwalo a gagwe, tše nna ke di bolelago le tlo di dumela bjang? “ (Johane 5: 46,47).

Le ge ba be ba bala Beibele, ba be ba sa kgone go bona molaetša wa nnete ka Jesu, le ge ba be ba rata go dumela gore ba netefaleditšwe phološo.  Jesu o ile a swanelwa ke gore go bona:-

“Latišišang mangwalong (ke  gore ka tshwanelo – bapetša Ditiro 17:11); ka gobane lena le re le na le bophelo bjo bo sa felego ka ona;  gomme ke wona gee a hlatselago ka nna” (Johane 5:39).

Go bjalo le ka batho ba bantši bao ba nago le tsebo ya kakaretšo fela ka ditiragalo tše dingwenyana le dithuto tše dingwenyana tša Testamente ye Tala:  E no ba tsebonyana fela yeo ba e topilego ka sewelo.  Molaetša wa go makatša wa Kreste le Ebangedi ya Mmušo wa Modimo di sa ba phonyokga.  Ke maikemišetšo a thuto ye, go go tloša seemong seo ka go go šupetša hlalošo (meaning) ya ditshepišo tše kgolo tša Testamente ye Mpsha:-

-
Tšhemong ya Edene

-
Go Noah

-
Go Abrahama

-
Go Dafida

Pego ka tšona e hwetšwa dipukung tše hlano tša pele tša Testamente ye Mpsha (Genesi – Doiteronomio) tšeo di ngwadilwego ke Moshe, gammogo le baporofeteng ba Testamenteng ye Tala.  Dintlha tšohle tša Ebangedi ya Bokreste di hwetšwa fa.  Paulo o ile a hlaloša gore thuto ya gagwe ya Ebangedi ye e be e se “tše dingwe ge e se tše baporofeta ba di boletšego ba re di tlo ba gona, le Moshe a realo gwa thwe.  Kreste e tlo ba wa go tlaišwa, wa go tlo ba moetapele wa bahu ba tsogago, wa go tlo tsebatša seetša setšhabeng sa gešo le ba ntle” (Ditiro 26:22,23), gomme le matšatšing a gagwe a bofelo koša e be e le yona yeo: “A (Paulo) bea bohlatse, a ba hlathollela tša Mmušo wa Modimo … a di ntšha molaong wa Moshe le go baporofeta, a thoma e sa le bosasa, la ba la dikela” (Ditiro 28:23).

Kholofelo ya Paulo, Mokreste yo a phagamego yoo, e swanetše go ba yeo e re hlohleletšago le rena;  bjalo ka ge e ile ya hlohleletša yena, e swanetše go hlohleletša Mokreste yo mongwe le yo mongwe yoo a ikemišeditšego.  Ka ge re na le hlohleletšo ye, bjale re ka no “Phuruputša Mangwalo.”

3.2 Tshepišo ya Edene

Kanegelo ya mahlomola ya go wa ga motho e laodišwa go Genesi kgaolo ya 3.  Noga e ile ya rogakelwa go fetola mantšu a Modimo le go leka Efa gore a se ke a a  obamela.  Monna le mosadi ba ile ba otlelwa go se obamele ga bona.  Fela lehlasedi la kholofelo le tsena seswantšhong se sa go swiswala ge Modimo a re go noga:-

“Le gona ke bea lehloyo (bonaba, phegišano) gare ga gago le mosadi, le gare ga peu ya gago le ya gagwe.  Yona e tlo go pšhatla hlogo;  mme wena o tlo e loma serethe” (Genesi 3:15)

Temana ye e kgohlagane kudu;  re swanetše go hlatholla dilo tša go fapana tšeo di lego go yona.  “Peu” e ra setlogolo goba ngwana, fela e ka hlaloša gape le batho bao ba amanago le “peu” ye e itšego.  Moragonyana re tlo bona gore peu ya Abrahama e be e le Jesu (Bagalatia 3:16), le gore ge re le go Jesu ka kolobetšo, gona le rena re peu (Bagalatia 3: 27-29).  Lentšu le “peu” gape le šupa kakanyo ya pelego (sperm) (1 Petro l:23);  ka fao peu ya nnete e tlo ba le mekgwa ya tate wa yona.

Peu ya noga ka gona e swanetše go ra seo se nago le sebopego sa leloko la noga:-

-
Go fetola lentšu la Modimo

-
Go bolela maaka

-
Go iša ba bangwe sebeng

Re tlo bona thutong ya 6 gore ga go motho wa sebele (literal) yo a dirago se, fela gore ka gare ga rena go na le

-
“mothomotala” wa rena wa sebe (Baroma 6:6)

-
:setho sa motho” (1 Bakorinthe 2:14)

-
“motho e motala e a senyegago, a forilwe ke dikganyogo” (Baefeso 4:22)

-
motho e motala le ditiro tša gagwe” (Bakolose 3:9)

“Motho” yo wa sebe ka gare ga rena ke “diabolo” wa Beibele, peu ya noga. Peu ya mosadi e be e tlo ba motho a le noši – “Wena (peu ya noga) o tlo e loma serethe “(Genesi 3:15).  Motho yo o be a tlo pšhatla peu ya noga, a e pšhatlele sa ruri, ke gore sebe – “Yona e tlo go pšhatla hlogo”.  Go otla noga hlogong ke go e bolaya – ka ge pelo ya yona e le hlogong.  Motho o tee fela yoo a ka bago nkgetheng wa peu ya mosadi e swanetše go ba Kreste:-

“Jesu Kreste, e a fedišitšego lehu (ka sefapano) (ka fao a fediša maatla a sebe – Baroma 6:23), a tšweletša bophelo le go se hwe ka Ebangedi” (2 Timotheo 1:10)

“Modimo o se phethile ka go roma Morwa wa gagwe ka sebopego sa nama ya sebe, gore sebe sa nameng se ahlolelwe go lahlwa;  ke gore diabolo wa Beibele, peu ya noga (Baroma 8:3).

Jesu o bonagetše “gore a tloše dibe tša rena” (1 Johane 3:5).

“Wa tlo mo rea leina la Jesu, gobane ke yena a tlogo phološa setšhaba sa gagwe dibeng tša sona” (Mateo 1:21).

Jesu o ile a “belegwa ke mosadi” (Bagalata 4:4)  bjalo ka morwa wa Maria, le ge Modimo e be e le Tatagwe.  Ka fao, ka yona tsela ye e be e le peu ya mosadi, le ge a tlišitšwe ke Modimo ka tsela yeo go sego motho yoo a kilego a tla ka yona.  Peu ye ya mosadi e be e tlo gobatšwa lebakanyana ke sebe, e lego peu ya noga – “wena o tlo mo loma serethe” (Genesi 3:15).  Go longwa ke noga seretheng gantši e fo ba kgobalo ya lebakanyana ge e bapetšwa le go betha noga hlogong, e lego go e bolayela ruri.  Makgethepolelo a mantši a tšwa Beibeleng  “E otle hlogong”  (Ke gore e fediše fedišang), mohlomong mmolelo wo o beilwe godimo ga porofeto ye ya Jesu ge a otla noga hlogong.

Go ahlolelwa go lahlwa ga sebe, e lego peu ya noga, e bile la mathomo sehlabelo sa Kreste sefapanong – lemoga ka fao ditemana tšeo di tsopotšwego di bolelago ka phenyo ya Kreste godimo ga sebe ka lebaka le le fetilego.  Kgobalo ya sebakanyana ya Kreste seretheng ka gona e šupa lehu la gagwe la matšatši a mararo.  Tsogo ya gagwe e ile ya šupa ge se e be e le kgobalo ya sebakanyana, ge e bapetšwa le lehu leo a ilego a le tliša go sebe.  Go a kgahliša go lemoga gore dikanegelo tša histori tšeo e sego tša Beibele di laodiša gore mmapolwa o be a bethelwa sefapanong ka go kokotelwa seretheng.  Ka fao Jesu o ile a gobala serethe.  Jesaya 53: 4,5 e hlaloša ge Kreste a ile hlokofatšwa ke Modimo ka lebaka la rena.

Efela mafelelong Modimo o be a šoma ka bobe bjoo Kreste a bego a lebane le bjona, o hlalošwa e le yena a šilakanyago (Jesaya 53:10) ka go laola maatla a mabe ao a ilego a šilakanya Morwa wa Gagwe.  Ka fao Modimo o šoma le ka maitemogelo a mabe a bana ba gagwe.

Bonaba lehono

Mohlomongwe o a ipotšiša o re:  “Ge Jesu a fedišitše sebe le lehu, ke ka lebaka la eng dilo tšeo di sa le gona lehono?”  Karabo ke gore sefapanong Jesu o fedišitše maatla a sebe go yena:  Porofeto ya Genesi 3:15 la mathomo e bolela ka bonaba magareng ga Jesu le sebe.  Bjale, se se ra gore ka ge a re memile go ba le karolo phenyong ya gagwe, mafelelong, le rena, re ka fenya sebe le lehu.  Bao ba sa memiwago go tšea karolo phenyong ya gagwe, le bao ba ganago memo yeo, ba sa tlo itemogela sebe le lehu.  Le ge sebe le lehu di sa itemogelwa ke badumedi ba nnete, ka kamano ya bona le peu ya mosadi ka go kolobeletšwa go Kreste (Bagalatia 3;27-29), Ba ka hwetša tshwarelo ya dibe tša bona gomme mafelelong ba phološwa lehung, e lego poelo ya sebe.  Ka gona, ka tebelelopele, Jesu o “fedišitše lehu” sefapanong (2 Timotheo 1:10), le ge e le gore batho ba tlo tšwela pele go hwa go fihla morero wa Modimo ka lefase o phetagetše mafelelong a mengwaga ye sekete – ge lehu le ka se sa bonwa lefaseng:  “Gobane go mo swanetše ge a eba kgoši, manaba a gagwe ka moka a be ka tlase ga nao tša gagwe.  Lenaba le le tlogo fedišwa ya ba wa bofelo ke lehu “(1 Bakorinthe 15:25,26). 
Ge re kolobeleditšwe go Kreste gona ditshepišo ka ga Jesu, bjalo ka yeo e lego go Genesi 3:15, le rena e ba tša rena, ga  e sa ba dikarolo fela tšeo di kgahlišago tša Beibele, eupša ke diporofeto le ditshepišo tšeo di dirwago thwii go rena!  Bjalo ka peu ya mosadi, le rena re tlo itemogela phenyo ya sebe godimo ga rena lebakanyana.  Ge Morena a sa boe re sa phela, le rena re tlo gobatšwa seretheng bjalo ka Jesu, ka gore le rena re tlo hwa.  Fela ge re le peu ya nnete ya mosadi, kgobalo yeo e tlo ba ya lebakanyana fela.  Bao ba kolobeleditšwego go Kreste ka tshwanelo ka go inwa ka gare ga meetse, ba ikamanya le lehu la gagwe le tsogo - yeo e šupšago ke go tšwa ka meetseng (Baroma 6:3-5)

Ge re le peu ya nnete ya mosadi, gona maphelo a rena a tlo laetša mantšu a Genesi: 3:15 – go tlo dula go na le ntwa (“bonaba”) ka gare ga rena magareng ga botse le bobe.  Moapostola mogolo Paulo o ile a hlaloša bonaba bjoo bo bego bo le magareng ga sebe le boyena bja gagwe bjalo ka ge motho a hlaloša toro ya go makatša (Baroma 7:14-25).

Ka Morago ga kolobetšo go Kreste, bonaba bjo bo lego ka gare ga rena kgahlanong le sebe bo swanetše go oketšega – mme bo tšwele pele go dira bjalo matšatši ohle a rena.  Go tloga go le boima ka ge maatla a sebe a le thata.  Fela ka go le lengwe ga go thata bjalo ka ge Kreste yoo re lego go yena a šetše a lwele mme a fenya ntwa yeo.  Lemoga ka fao badumedi ba hlalošwago bjalo ka mosadi go Baefeso 5:23-32, bjalo ka ge eke go ba peu ya mosadi go ra gore le rena re mosadi.

Ka yona tsela yeo peu ya mosadi e lego sešupo sa Jesu le bao ba lekago go bontšha mekgwa ya gagwe, peu ya noga le yona e bolela ka sebe (diabolo wa Beibele)  le bao ba bontšhago mekgwa ya sebe le noga ka go rata.  Batho ba bjalo ba tlo hlokomologa goba go bea Lentšu la Modimo ka tsela yeo e fošagetšego, e lego seo se tlo ba išago nyatšegong ya sebe le go arogana le Modimo, e lego seo se ilego sa diragalela Adama le Efa.  Ka ge Bajuda e le bona ba ilego ba bolaya Jesu ke gore ba gobatša peu ya mosadi seretheng go a swanela gore e be bona mehlala ye megolo ya peu ya noga.  Se se netefatšwa ke Johane mokolobetši le Jesu:-

“Ya re ge a bona bafarisei le basadutsei ba bantši ba etla kolobetšong ya gagwe, a bolela le bona a re:  Lena matswingyana a dinoga, ke mang a le rutilego go tlo phonyokga bogale bjo bo tlago?”  (Mateo 3:7).

“Gomme Jesu ka ge a tseba kgopolo tša bona a re: … Lena matswinyana a dinoga, le ka kgona bjang go bolela tše di botse mola le le ba babe?”  (Mateo 12: 25,34).

Lefase – ke ra le lona lefase la bodumedi – le na le yona mekgwa ye ya noga.  Ke bao ba kolobeleditšwego go Kreste fela bao ba amanago le peu ya mosadi;  ba bangwe ka moka, ka go fapana ga bona ke peu ya noga.  Ka fao Jesu a ilego a swara bao e bego e le peu ya noga e swanetše go ba mohlala go rena:-

-
O ile a ba rerela ka moya wa lerato le kwelobohloko, fela

-
Ga se a dumelela ditsela tša bona le monagano ya bona go mo huetša, gomme

-
O ile a ba bontšha semelo sa lerato sa Modimo ka tsela yeo a bego a phela ka yona.

Fela godimo ga tše ka moka ba ile ba mo hloya.  Matsapa a gagwe a go obamela Modimo a ile a dira gore ba be le mona.  Le ba gabo (Johane 7:5, Mareka 3:21) le bagwera ba gagwe (Johane 6:66) ba ile ba bea mapheko gomme ba bangwe ba ile ba mo tlogela.  Paulo o ile a itemogela tše bjalo ge a be a llela bao ba bego ba mo thekga bohlokong le lethabong:-

“A ke gore bjale ke le fetogetše lenaba ka ge ke le boditše therešo”  (Bagalatia 4: 14-16).

Nnete ga e ratege;  go e tseba le go e phela ka fao re swanetšego go tlo dula go re bakela mathata, nakong e nngwe le dihlorišo:-

“Gomme le bjale go sa etša mohla wola, ge eo a tswetšwego ka nama a tshwenya e a tswetšwego ka moya (ka tsebo ya nnete ya Lentšu la Modimo (Petro 1:23), (Bagalatia 4:29)

Ge re kopane le Kreste ka nnete, re swanetše go itemogela tše di ngwe tša dihlorišo tša gagwe, gore re tle re be le kabelo moputsong wa gagwe wa letago.  Paulo o sa re direla gape mohlala wo o sa bapetšwego:-

“Taba ye e tiile:  Ge re ehwa le yena, le go phela re tlo phela le yena.  Ge re kgotlelela re tlo ba ra yo rena le yena…  ke ka baka leo ke kgotlelelago” (2 Timotheo 2: 10-12).

“Ge nna ba ntlhomere, le lena ba tlo le hlomara…  Gomme tše ka moka ba tlo le dira ka baka la leina la ka”  (Johane 15: 20,21) – 

Ke gore, ka lebaka la ge re kolobeleditšwe leineng la Jesu (Ditiro 2:38;  8:16).

Ditemana tša go swana le ye di ka dira gore motho a ikwe a re “Ge go amana le Jesu, peu ya mosadi, go e ra se, gona nka upša ka tlogela”.  Fela ga go a letelwa gore re itemogele dilo tšeo re ka se di kgonego.  Le ge go intšha sehlabelo go swanetše ge re nyaka go ikopanya le Kreste ka botlalo, kgolagano ya rena le yena e tlo tliša moputso woo o tagilego gore “ditlaišego tša mehla yeno ga di a swanela go bapetšwa le letago le le tlogo utollwa le le mo go rena”.  Gomme le bjale, sehlabelo sa gagwe se kgontšha dithapelo tša rena tša go kgopela thušo mathateng a bophelo, go ba tše maatla.

Gomme go tšeo tšohle oketša tiišetšo ye e latelago yeo e thaletšwego kudu Dibeibeleng tša Machristadelphian:-

“Ga lešo la hlohlwa ke moleko o kago pala batho.  Modimo ke Mmotegi;  a ka se ke a lesa la lekwa ka tše di kago le palela;  gotee le moleko o tlo fela a bea sebaka sa go tlo efoga gore le kgone go kgotlelela” (1 Bakorinthe 10:13).

“Ditaba tše ke le boditše, gore le be le molao ka nna.  Mono lefaseng le tlo ba tlalelong.  Fela, betang pelo, gobane lefase le fentšwe ke nna” (Johane 16:33).

“Bjale ditaba tše re tlo di reng?  Modimo ge a na le rena re sa tlo šiteletšwa ke mang?”  (Baroma 8:31).

3.3 Tshepišo go Noage

Ge histori ya batho e dutše e tšwela pele morago ga Adama le Efa, bokgopo bja batho bo ile bja oketšega.  Dilo di ile tša fihla seemong seo e lego gore hlabologo e be e hlokomologile mekgwa, gomme Modimo a pheta gore o tlo fediša seemo seo, ntle le Noage le lapa la gagwe (Genesi 6: 5-8).  O ile a laelwa gore a age areka yeo yena le diphoofolo tšohle ba bego ba tlo dula go yona ge Modimo a fediša lefase ka meetsefula.  Re ka no hlaloša, ka go feta, gore go na le bohlatse bjo bontši bja mahlale (science) bjoo bo bontšhang ge meetsefula ao a ile a ba gona.  Lemoga ge lefase le sa ka la fedišwa (ke gore earth), fela go ile gwa fedišwa feela batho le seemo seo ba bego ba phela go sona.  “Nama ka moka ya loba ye e bego e nyeunya mo lefaseng” (Genesi 7:21).   Jesu (Mateo 24:37) le Petro (2 Petro 3:6-12) bobedi ba ile ba bona kahlolo ya mehleng ya Noage e na le go swana le seo se tlogo direga ge Kreste a boa labobedi. Ka fao bokgopo bja batho mehleng ya Noage bo swantšhwa le bja mehleng ya rena bjoo bo tlogo otlwa ge Jesu a boa.

Ka lebaka la bodiradibe bja batho lefaseng gammogo le mekgwa ya go iphediša yeo ba ikabetšego yona, go tsogile tumelo, le magareng ga Bakreste, ya gore lefase (earth) le tlo fedišwa.  Kakanyo ye e bontšha go hloka temogo go molaetša wa kgonthe wa Beibele – wa gore Modimo o tšea karolo mererong ya lefase le, le gore kgauswinyana Jesu Kreste o tlo boa go hloma Mmušo wa Modimo lefaseng le.  Ge batho ba ka leswa go fediša lefase le gona ditshepišo tše di ka se phethege.  Bohlatsi bja gore Mmušo wa Modimo o tlo ba mono lefaseng bo hwetšagala dikgaolong 4.7 le Thuto 5.  Ga bjale tšeo di latelago e swanetše go ba bohlatse bjo bo lekanego gore lefase le ka se fedišwe:-

-
“Lefase le a le theetšego mehla e sa felego” (Psalme 78:69).

-
Lefase lona le dula le le gona” (Mmoledi 1:4)

-
“Letšatši le kgwedi … magodimo … mme o di beile ya ba tša neng le neng” (Psalme 148: 3-6).

-
"Gobane go tseba Morena go tlo tlala fase lohle boka meetse ge a nabile lewatleng" (Jesaya 11:9, Numeri 14:21) – go boima gore se se ka direga ge Modimo a lesa lefase le iphediša.  Tshepišo ye ga se ešo e phethagale.

-
“Gobane Morena Mohlolamagodimo, yena Modimodimo Mmopi wa lefase, a le dira, a le thekga, a se le bope ya ba la lefela, a le direla go dulwa ke batho” (Jesaya 45:18).  Ge e le gore Modimo o diretše lefase gore feela a bone ge le fedišwa, gona mošomo wa gagwe ke wa lefela.

Fela go tloga mathomong go Genesi, Modimo o be a tshepišitše Noage tše ka moka.  Ge a be a thoma go phela gape lefaseng leo le leswa leo le bego le hlotšwe ke meetsefula, mohlomongwe Noage o ile a tšhoga gore go ka ba le tshenyo e nngwe gape.  Kakanyo ye e swanetše go ba e be e etla monaganong wa gagwe nako e nngwe le e nngwe ge pula e ena.  Ka fao Modimo o ile a dira kgwerano (lenane la ditshepišo) gore se se ka se sa direga:-

“Bjale tsebang gore ke tiiša kgwerano ya ka le lena … Ke tiiša kgwerano ya ka le lena ke re:  (lemoga kgatelelo yeo e lego go tiišeng) nama ka moka e ka se ke ya hlwa e fedišwa ke meetsefula;  meetsefula a ka se ke a hlwa a e ba gona a senya lefase” (Genesi 9: 9-12).

Kgwerano ye e ile ya tiišwa ka molalatladi:-

“E tlo re ge ke phuthela maru godimo ga lefase, molalatladi o tlo bonala marung.  Ke mo ke tlogo gopola kgwerano ya ka … le lena … kgwerano ya neng le neng ye Modimo a e dirilego le diphedi tšohle le nama yohle ya mo lefaseng … Seseo seka sa kgwerano ye (molalatladi)”  Genesi 9: 14-17)

Ka ge e le kgwerano ya go ya go ile magareng ga Modimo le diphoofolo le batho tša lefase, gona ke gore lefaseng go swanetše go ba le diphoofolo le batho go ya go ile.  Se ke bopaki bja gore Mmušo wa Modimo o tlo ba lefaseng e sego legodimong.

Ka fao tshepišo go Noage ke motheo wa Ebangedi ya Mmušo, e šupetša ka fao Modimo a šeditšego lefase, le ka fao a nago le morero wa go ya go ile ka lona.  Ge a befelwa ga a lebale tlhomogelo (Habakuku 3:2) gomme lerato la gagwe ke le legolo moo a hlokomelago le diphoofolo tša gagwe (1 Bakorinthe 9:9;  Jona 4:11).

3.4 Tshepišo go Aborahama

Ebangedi yeo e bego e rutwa ke Jesu le baapostola e be e sa fapane ka selo le seo se bego se kwešišwa ke Aborahama.  Modimo, ka Mangwalo, “A holofediša Aborahama”  (Bagalatia 3:8).  Ge re ka kwešiša seo Aborahama a ilego a se rutwa, re tlo ba re na le seswantšho sa motheo sa Ebangedi ya Bokreste.  Go na le dišupo tše dingwe tša go bontšha gore “Ebangedi” ga se selo seo se ilego sa no thoma nakong ya Jesu:-

-
“Gomme rena re le begela Ebangedi ya kholofedišo ye botatawešo ba bego ba e filwe, Modimo a tla a e phetha”  (Ditiro 13: 32,33).

-
“Ebangedi ya Modimo, yeo a bego a re holofeditše yona ka baporofeta (mohlala Aborahama, Genesi 20:7) ba gagwe Mangwalong a Makgethwa” (Baroma 1:1,2)

-
“Ge bahu ba boditšwe Ebangedi, ke gore …”  (1 Petro 4:6).  (Bahu go thwewa bao ba phetšego mme ba hwa pele ga ngwagakgolo wa pele.)

“Gobane taba e botse eo le rena re e boditšwe bjalo ka bona” (Bahebere 4:2).  Ke gore Baisiraele lešokeng.  Ditshepišo go Aborahama di na le ditabakgolo tše pedi tša motheo:  (1)  Ditaba ka peu ya Aborahama (ditlogolo tša gagwe tše di kgethegilego) le (2)  Ditaba ka naga yeo Aborahama a ilego a e tshepišwa.

Ditshepišo tše di umakwa ka Testamenteng ye Mpsha,  mme go ya ka mokgwa wa rena wa go tlogela Beibele go ihlatholla, re tlo kopanya Ditestamente ka bobedi go re fa seswantšho seo se feletšego sa kgwerano yeo Modimo a e dirilego le Aborahama.

Mathomong Aborahama o be a dula Uri, motse woo o atlegilego nageng yeo lehono e bitšwago Iraq.  Dithibollo tša sebjalebjale di utolla hlabologo ya maemo a godimo yeo e bego e fihleletšwe mehleng ya Aborahama.  Go be go na le mekgwa ya go boloka tšhelete dipankeng, bašomedi ba mmušo gammogo le dihlabollo tše dingwe.  Aborahama o be a dula motseng woo, go ya ka fao re tsebago ka gona, e be e le monna wa lefase.  Gomme, fela, pitšo ya Modimo e ile ya mo tlela – gore a tlogele motse woo o bego o gatetše pele mme a tsene leetong go leba nageng yeo a e tshepišitšwego.  Gore kae le gore eng, ga se a tsebišwa gabotsebotse.  Ge a šetše a boditšwe tšohle, o ile a lemoga ge leo e be e le leeto la dimaele tše 1,500.  Naga yeo e be e le Kanana-yeo lehono e bitšwago Isiraele.

Dinakong tše dingwe bophelong bja gagwe, Modimo o be a fela a tšwelela go Aborahama gomme a boeletša le go godiša ditshepišo tša gagwe go yena.  Ditshepišo tšeo ke tšona motheo wa Ebangedi ya Kreste, ka fao bjalo ka Bakreste pitšo yeo e tla go rena bjalo ka ge e tlile go Abrahama, go tlogela dilo tša lefase le tšeo di fetago, mme re ye pele bophelong bja tumelo, re amogele ditshepišo tša Modimo le go phela ka Lentšu la gagwe.  Re ka akanya ka fao Aborahama a ilego a tšama a gopodišiša ditshepišo tše maetong a gagwe.

“Ke ka tumelo ge Aborahama a ekwa go bitšwa, a khuduga (Uri) a ya felo fao a tlogo fiwa gore e be legae la gagwe (Kanana), a tsoga a sepela a sa tsebe mo a yago.” (Bahebere 11:8). 

Ge re nagana ka ditshepišo tša Modimo la mathomo, le rena re ka ikwa re sa tsebe gabotse gore naga yeo re e tshepišitšwego ya Mmušo wa Modimo e tlo ba bjang.  Fela tumelo ya rena lentšung la Modimo e swanetše go ba yeo e re hlohleletšago go obamela.

Aborahama e be e se feela moraladi yoo a bego a se na se se kaone se a ka se dirago ge e se go leka mahlatse ditshepišong tša Modimo.  O be a tšwa seemong seo re ka rego se be se le bjalo ka seo re lego go sona bjale.  Diphetho tša go kweša bohloko tšeo a bego a lebane le tšona di be di swana le tšeo re ka kopanago le tšona ge re nagana go amogela le go dira se sengwe ka ditshepišo tša Modimo – tebelelo e šele yeo badirišani ka rena ba re lebelelago ka yona, ditsepelelo tša baagišani ba rena (O dumetše!) … tše ka moka Aborahama o swanetše go ba a ile a di tseba.

Hlohleletšo yeo e bego e hlokega gore Aborahama a fete go tšohle tše e be e le ye kgolo kudu.  Selo se tee fela se se ilego sa mo hlohleletša maetong ao a mengwagangwaga ke lentšu la tshepišo.  O swanetše go ba a ile a bea ditshepišo tšeo monaganong mme a nagana ka tšona letšatši le letšatši.


Ka go bontšha tumelo e bjalo le go dira se sengwe ka yona, le rena re ka ba le tlhompho ya go swana le ya Aborahama – go bitšwa bagwera ba Modimo (Jesaya 41:8), go hwetša tsebo ya Modimo (Genesi 18:17) le go ba le kholofelo ye e tiilego ya bophelo bjo bo sa felego Mmušong.  Re gatelela gape gore Ebangedi ya Kreste e theilwe godimo ga ditshepišo go Aborahama.  Go dumela ka nnete molaetšeng wa Bokreste, le rena re swanetše go tseba ditshepišo tša Aborahama gabotsebotse.  Ntle le tšona tumelo ya rena ga se tumelo.  Ka gona re swanetše go bala ka mahlo a phišego dipoledišano magareng ga Modimo le Aborahama.

Naga

1) “Tlogela lefase le la geno … o ye nageng ye ke tlogo go laetša yona” (Genesi 12:1)

2) Aborahama “o tlogile a sepela, a fihla Bethele (Bogareng bja Isiraele) … Morena o boletše le yena a re: … o iše mahlo thoko ya leboa, le borwa, le bohlabela le bodikela.  Ka gobane naga ka moka ye o e bonago ke tlo e nea wena le bana ba gago ba neng le neng… Tsoga ge o phatše naga ye ka gobane ke go nea yona”  (Genesi 13:3, 14-17).

3) “…Morena a dirilego kgwerano le Aborahama… a re:  Bana ba gago ke ba file naga ye go tloga ka noka ya Egipita, go iša nokeng e kgolo noka ya Forate” (Genesi 15:18).

4) “Mme wena le bana ba gago ba mehleng e tlago, ke tlo le nea naga ye ya madiilelo a gago, naga ka moka ya Kanana, e be ya bona neng le neng” (Genesi 17:8)

5) “Kholofedišo ya gore lefase e tloba la Aborahama” (Baroma 4:13).

Re bona fa kutollo ye e tšwelago pele go Aborahama:-

1) Go na le naga yeo ke ratago gore o ye go yona.

2) Bjale o fihlile.  Wena le bana ba gago le tlo dula fa go ya go ile!  Lemoga ka fao tshepišo ye ya bophelo bjo bo sa felego e laodišwago ntle le kgatelelo; mongwadi wa motho o be a tlo e gatelela ntle le pelaelo.

3) Lefelo la naga yeo e tshepišitšwego le ile la hlalošwa gabotse.

4) Aborahama o be a sa swanela go letela tshepišo yeo bophelong bjo – e be e tlo ba “moeng” nageng yeo, le ge ka morago a be tlo dula fao go ya go ile.  Temošo ya se ke gore o be a tlo hwa mme ka morago a tsoga gore a amogele tshepišo ye.

5) Paulo, ka fase ga khuetšo, o ile a bona ditshepišo go Aborahama di ra go tšea kabelo ya lefase lohle.


-
Mangwalo a tšwa tseleng ya ona go re gopotša gore Aborahama ga se a hwetša phethagatšo ya ditshepišo tšeo mehleng ya go phela ga gagwe:-


“Ke ka tumelo ge a diilela nageng yeo a e holofeditšwego, gwa ba bjalo ka eke ga se naga ya gagwe a dula merakeng”  (Se se re lemoša gore o be a phela bophelo bja lebakanyana) (Bahebere 11:9).

O ile a phela bjalo ka moeng nageng yeo, mohlomong ka go boifa bjalo ka motšwantle e mong le e mong.  O be a sa dule le peu ya gagwe nageng ya gagwe.  Yena le bana ba gagwe Isaka le Jakobo (bao le bona ba ilego ba holofetšwa),  ba ile ba hwa ka tumelo "ba sešo ba amogela tšeo ba di holofeditšwego.  Ba di bone di le kgole ba di thabela, ba ipolela ba re:

Re baeng le ba ba diiletšego lefaseng" (Bahebere 11:13).  Lemoga dikgato tše nne tše:-

-
Go tseba ditshepišo – bjalo ka ge re di tseba ka go ithuta.

-

Go di dumela – ge go tšeere tshepetšo ya go kgodiša go Aborahama, go rena go tlo tšea ya go feta yeo.

-

Go di thabela – ka go kolobeletšwa go Kreste (Bagalatia 3:27-29)

-

Go ipolela go lefase ka tsela ya rena ya go phela gore lefase le ga se legae la rena la nnete, fela re phela ka kholofelo ya mehla yeo e tlago mono lefaseng.  Aborahama e ba mogale le mohlala wa rena ge re lemoga dilo tše.  Mafelelong monnamogolo o ile a lemoga gore ditshepišo tšeo di tlo phethagala nakong ye e tlago;  ge mohumagadi wa gagwe a be a hlokofetše, o ile a swanelwa ke go reka karolo ya naga yeo a e tshepišitšwego gore a mmoloke (Ditiro 7:16).  Ka nnete Modimo ga se a mo arolela  “karolo mo go yona le ge e ka ba bophara bja lwao;  a fo mo holofediša a re o tlo mo fa naga ye ya ba ya gagwe” (Ditiro 7:5).  Peu ya bjale ya Aborahama e ka no itemogela seemo se bjalo sa go kgopama ge ba reka goba ba hira naga -–lefaseng leo re le holofeditšwego go ba la rena go ya go ile.

Eupša Modimo o phethagatša ditshepišo tša gagwe.  Go tlo tla letšatši leo go lona Aborahama le bohle bao ba holofeditšwego ba tlogo putswa.  Bahebere 11:13, 39,40 e bea ntlha ye gabotse:-

“Bona bao ka moka ba hwile ba dumetše, ba sešo ba amogela tše ba di holofeditšwego.  Ke ka gobane Modimo o na le tše a re beetšego tšona tše di phadišago, gore mohla ba fihlelago tša botlalo le rena re be gona.”

Ka fao badumedi bohle ba nnete ba tlo putswa ka nako e tee, ke gore sedulong sa kahlolo ge Jesu a boa (2 Timotheo 4: 1,8;  Mateo 25: 31-34;  1 Petro 5:4).  Ka gona ge, gore ba be gona go ahlolwa, Aborahama le ba bangwe bao ba bego ba tseba ditshepišo tšeo ba swanetše go tsošwa pele ga kahlolo.  Ge ba sa amogela ditshepišo bjale eupša ba eya go di hwetša feela morago ga tsogo le kahlolo ge Jesu a boa, ga go kgetho e nngwe ge e se go amogela gore ba ba bjalo ka Aborahama ga ba phele, ebile ga ba lemoge selo, ba letile go boa ga Kreste;  fela go na le diphuthego tšeo di lekago go re botša ge Aborahama a le legodimong bjale, a itemogela moputso wo a o holofeditšwego.  Diketekete tša batho makgolokgolong a mengwaga ba fetile diswantšhong tše bjalo ka tše, ba amogela tšona dikakanyo tše ka tumelo.  Na o tla ba le sebete sa go ganana le tšona seo se ithekgilego Beibeleng?

Peu

Bjalo ka ge re hlalošitše go Kgaolo 3.2, ditshepišo tša peu di amana pele le Jesu, gomme labobedi di amana le bao ba lego “go Kreste” gomme ba balwa bjalo ka peu ya Aborahama:-

1) “Ke tlo go dira setšhaba se segolo, ke tlo go šegofatša… mme meloko ka moka ya lefase e tlo šegofatšwa ka wena”  (Genesi 12: 2,3).

2) “Naga ka moka ye o e bonago ke tlo e nea wena le bana ba gago ba neng le neng.  Mme bana ba gago ke tlo ba atiša bjalo ka lerole la lefase, ba tlo ata wa go tlo balwa ke eo a kgonago go bala lerole la lefase”  (Genesi 13:15,16).

3) “Lelalela legodimong, o bale dinaledi, ge o ka kgona go di bala…bana ba gago ba tlo ata ba etša tšona tšeo… Bana ba gago ke ba file naga ye” (Genesi 15: 5,18).

4) “Bana ba gago ba mehleng e tlago… ke tlo ba nea naga ka moka ya Kanana, e be ya bona neng le neng;  mme nna ke tlo ba Modimo wa bona” (Genesi 17:8).

5) “Bana ba gago ke tlo ba atiša gagolo bjalo ka dinaledi tša legodimong, le bjalo ka lešabašaba la lebotong la lewatle;  mme bana ba gago e tlo ba beng ba dikgoro tša manaba a bona.  Gomme ditšhaba ka moka tša lefase di tlo šegofala ka peu ya gago” (Genesi 22: 17,18).

Gape, kwešišo ya Abrahama ya “peu” e ile ya katološetšwa pele:

1) La mathomo o ile a no botšwa gore, ka mokgwa o mongwe, o tlo ba le palo ye kgolo ya ditlogolo, le gore ka peu ya gagwe lefase lohle le tlo šegofala.

2) Moragonyana o ile a botšwa gore o tlo ba le peu yeo e bego e tlo akaretša ba bantši.  Batho bao ba be ba tlo phela go ya go ile le yena, nageng yeo a bego a fihlile go yona, e lego Kanana.

3) O ile a botšwa gore peu ya gagwe e tlo lekana le dinaledi tša legodimo.  Se se ka ba se be se šišinya gore o tlo ba le ditlogolo tše ntši tša semoya (dinaledi tša legodimo) le tša hlago (lerole la lefase).

4) Ditshepišo tšeo di fetilego di be di na le tiišetšo ya gore batho ba bantši bao e tlogo ba karolo ya peu ba be ba ka ba le setswalle le Modimo.

5) Peu e be e tlo ba le phenyo kgahlanong le manaba a yona.  Lemoga gore peu e be e tlo tliša “ditšhegofatšo” go batho ba lefase lohle.  Beibeleng kakanyo ya tšhegofatšo gantši e amana le tebalelo ya dibe.  Ntle le fao, ye ke tšhegofatšo ye kgolo ka go fetišiša yeo morati wa Modimo a ka e nyakago.  Ka fao re bala dilo tše bjalo ka “Wa lehlogonolo ke molebalelwadikarogo”  (Psalme 32:1);  “Senwelo sa tšhegofatšo” (1Bakorinthe 10:16), go hlaloša senwelo sa beine seo se šupago madi a Kreste, ao ka wona tebalelo e kgonegago.  Setlogolo se tee fela sa Aborahama seo se tlišitšego tebalelo ya dibe lefaseng ke Kreste, mme seo se thekgwa ke ka fao Testamente ye Mpsha e umakago ditshepišo tša Aborahama:-

“Ga go thwe:  Dipeu, eke ke tše ntši.  Go bolelwa peu e tee;  ge go thwe:  Ka peu ya gago.  Mme yona peu yeo ke Kreste” (Bagalatia 3:16)

“…le ba kgwerano ye Modimo a e tlemilego le botatawešo ge a bolela le Aborahama, a re:  Meloko ka moka ya lefase e tlo šegofatšwa ka peu ya gago.  Bjale ge Modimo a tsošitše ngwana wa gagwe, o diretše bolena;  a mo roma gore a le šegofatše, gore a sokolle bohle, mang le mang a fularele bokgopo bja gagwe” (Ditiro 3:25,26)

Lemoga fa ka fao Petro a tsopolago le go hlatholla Genesi 22:18 :-





Peu = Jesu





Tšhegofatšo – Tebalelo ya dibe.

Tshepišo ya gore Jesu, e lego peu, o tlo ba le phenyo godimo ga manaba a gagwe bjale e dula gabotse ge re lemoga gore se se šupa phenyo ya gagwe godimo ga sebe – e lego lenaba le legologolo la batho ba Modimo, le la Jesu.

Go Kgomagana le Peu
Ga bjale go swanetše go ba pepeneneng gore metheo ya Ebangedi ya Bokreste Aborahama o be a e kwešiša.  Fela ditshepišo tše bohlokwa tše e be e le tša Aborahama le peu ya gagwe Jesu.  Bjale ba bangwe bona?  Le tswalano ya senama le Aborahama e be e sa re gore napile motho e ba karolo ya peu yeo (Johane 8:39;  Baroma 9:7).  Re swanetše go ba le sekgotse se itšego le Jesu gore le rena re be karolo ya ditshepišo tšeo.  Se ke ka kolobetšo leineng la gagwe (Ditiro 2:38;  8:16;  10:48;  19:5).  Bagalatia 3: 27-29 e hlaloša se gabotse:-

“Gobane ka moka ba le kolobeditšwego la ba ba Kreste (lena feela), le apere yena Kreste.  Moo ga go hlaolwe Mojuda goba Mogerika;  ga go mohlanka goba mohonologi;  ga go monna goba mosadi; le batee ka moka ka Jesu Kreste.  Gomme ge le le ba Kreste, ke gona ge le le peu ya Aborahama le baji ba bohwa ka kholofedišo” – kholofedišo ya bophelo bjo bo sa felego lefaseng, ka go amogela “tšhegofatšo” ya tebalelo ka Jesu.  Ke ka go kolobeletšwa go Kreste e lego peu, ge re ka ba le kabelo ditshepišong tša gagwe;  ka fao Baroma 8:17 e re bitša “ba go ja bohwa le Kreste.”

Gopola gore tšhegofatšo e be e tlo tla go batho ba dikarolo tšohle tša lefase, ka peu, mme peu e be e tlo ba sehlopha sa batho ba lefase lohle, bjalo ka lešabašaba la lewatle le dinaledi tša legodimo.  Seo se ra gore ba swanetše go amogela tšhegofatšo pele gore ba be peu.  Ka fao peu “e tlo botšwa tša Morena” (Psalme 22:30).

Re ka akaretša mehuta ye mebedi ya ditshepišo tša Aborahama ka tsela ye:-

1) Naga

Aborahama le peu ya gagwe Kreste, le bao ba lego go yena ba tlo tšea naga ya Kanana ya ba kabelo ya bona, gammogo le lefase lohle, mme ba phela fao go ya go ile.  Ba ka se e amogele bophelong bjo, fela ba tlo e amogela ge Jesu a boa.

2) Peu

Yona e be le Jesu.  Ka yena dibe (“manaba”) tša batho di be di tlo fenywa, gore ditšhegofatšo tša tebalelo di fiwe lefase lohle.

Ka kolobetšo go Jesu re ba karolo ya peu.

Yona mehuta ye mebedi ye e tšwelela Testamenteng ye Mpsha ge go rerelwa batho, mme ga go makatše ge go hlalošwa gore ge batho ba be ba ekwa di rutwa ba be ba kolobetšwa.  Ye e be e le, ebile e sa le, tsela yeo ka yona ditshepišo di ka direlwang rena.  Bjale re kgona go kwešiša gore ke ka lebaka la eng bjalo ka mokgalabje yo a lebanego le lehu, Paulo a ile a hlaloša kholofelo ya gagwe bjalo ka “kholofelo ya Isiraele” (Ditiro 28:20):  kholofelo ya nnete ya Bokreste ke kholofelo ya pele ya Bajuda.  Hlalošo ya Kreste gore “phološo e tšwa go Bajuda”  (Johane 4:22) e ra gape gore re swanetše go ba Bajuda ba semoya, gore re holege ditshepišong tša phološo ka Kreste, tšeo di ilego tša direlwa botate ba Bajuda.

Re bala gore Bakreste ba pele ba be ba ruta:-

1) Ebangedi ya Mmušo wa Modimo le

2) Leina la Jesu Kreste (Ditiro 8:12)

Tše ke tšona dilo tšeo di ilego tša hlalošetšwa Aborahama, fela ka fase ga dihlogo tšeo di fapanego gannyane:-

1) Ditshepišo ka lefase le

2) Ditshepišo ka peu.

Lemoga gore Ebangedi ya Mmušo le Kreste di akaretšwa bjalo ka “tša Kreste” (Ditiro 8:5).  Kgafetša kgafetša se se tšewa eke se ra gore  “Jesu o a go rata!  E re fela o dumela gore o go hwetše gomme e tla ba ge o phološitšwe.”  Fela lentšu le “Kreste” le akaretša thuto ya dilo tše mmalwa ka yena le Mmušo wa gagwe wo o tlago.  Ditaba tše botse tša Mmušo wo tšeo di ilego tša rutwa Aborahama di be di bapala karolo e kgolo therong ya pele ya Ebangedi.

Go la Korinthe, Paulo o ile a fetša “dikgwedi tše tharo a ba hlathollela ditaba tša Mmušo wa Modimo”  (Ditiro 19:8);  “Go la Efeso o ile a tšama a kwatša tša Mmušo wa Modimo”  (Ditiro 20:25), le go la Roma go be go no ba bjalo, “A bea bohlatse, a ba hlathollela tša Mmušo wa Modimo a rata go ba kgodiša ka ditaba tša Jesu a di ntšha Molaong wa Moshe le go Baporofeta”  (Ditiro 28: 23,31).  Gore go be go na le tše ntši ka tsela ye tšeo di bego di bolelwa, go laetša gore molaetša wa motheo wa Ebangedi ya Mmušo le Jesu e be e se fela taba ya gore “Dumela go Jesu”.  Kutollo ya Modimo go Aborahama e be e na le dintlha tša go feta tšeo, gomme dilo tšeo a di tshepišitšwego ke tšona motheo wa Ebangedi ya nnete ya Bokreste.

Re laeditše gore kolobetšo go Jesu e re dira karolo ya peu le gore re kgone go ba le kabelo ditshepišong (Bagalatia 3: 27-29), fela kolobetšo ka boyona e le tee ga ya lekana go re hweletša phološo.  Re swanetše go dula re le peung, e lego Kreste, ge re nyaka go hwetša ditshepišo tšeo di diretšwego peu.  Ka fao kolobetšo ke mathomo fela, re tsene lebelong leo re swanetšego go le kitima.  O seke wa lebala gore go ba peu ya Aborahama ga go re gore re a amogelega pele ga Modimo.  Baisiraele ke peu ya Aborahama ka mokgwa o mong, fela seo ga se re gore ba ka phološwa ntle le go kolobetšwa le go phela ka tsela ya Kreste le mohlala wa Aborahama (Baroma 9: 7,8, 4: 13,14).  Jesu o ile a re go bona, "Ke tseba ge le le bana ba Aborahama.  Fela le ntsoma gore le mpolaye … Ge le ka be le le bana ba Aborahama, le ka be le dira mediro ya Aborahama" (Johane 8: 37,39), e lego go phela bophelo bja tumelo go Modimo le Kreste, peu yeo e tshepišitšwego (Johane 6:29).

“Peu” e swanetše go ba le mekgwa ya tate wa yona.  Ge re nyaka go ba peu ya nnete ya Aborahama, gona ga re a swanela go kolobetšwa feela, eupša re swanetše go ba le tumelo ya nnete ditshepišong tša Modimo, bjalo ka Aborahama.  Ka fao o bitšwa “tatago bohle ba ba dumelago … bao ba tšeago ka mohlala wa tumelo ya Aborahama … ye  a bego a na nayo” (Baroma 4: 11,12).  “Tsebang ge!  Ba e lego ba tumelo ke bona bana ba Aborahama” (Bagalatia 3:7).

Tumelo ya nnete e swanetše go iponagatša  ka mediro ye e itšego, go sego bjalo, mahlong a Modimo ga se tumelo (Jakobo 2:17).  Tšhupetšo ya mathomo ya gore ka nnete re dumela ditshepišo tšeo re ithutilego tšona, ke go kolobetšwa gore di kgone go re ama.  (Bagalatia 3: 27-29).  Bjale, naa ka nnete o dumela ditshepišo tša Modimo?  Ye ke potšišo yeo re swanetšego go ipotšiša yona ka mehla.

Kgwerano ye Tala le ye Mpsha

Go swanetše go ba pepeneneng bjale gore ditshepišo go Aborahama di akaretša Ebangedi ya Kreste.  Lenane le lengwe la ditshepišo Modimo o le dirile le Bajuda ka molao wa Moshe.  Wona o be o re ge Bajuda ba ka obamela molao wo, ba be ba tlo hlogonolofatšwa (šegofatšwa) (Doiteronomio 28).

Go be go se na tshepišo ya go otlologa ya bophelo bjo bo sa felego lenaneng le la ditshepišo goba “kgwerano”.  Ka fao re lemoga gore go dirilwe “dikgwerano” tše pedi:-

1) Go Aborahama le peu ya gagwe, go tshepišwa tebalelo le bophelo bjo bo sa felego Mmušong wa Modimo ge Kreste a boa.  Tshepišo ye e ile ya dirwa gape Edene le go Dafida.

2) Go Bajuda mehleng ya Moshe, go tshepišwa khutšo le lethabo bophelong bjoo ge ba ka obamela molao woo Modimo a o filego Moshe.

Modimo o ile a tshepiša Aborahama tebalelo le bophelo bjo bo sa felego tšeo di kgonegago fela ka sehlabelo sa Kreste.  Ka lebaka leo re bala gore lehu la Kreste sefapanong le ile la netefatša ditshepišo go Aborahama (Bagalatia 3:17;  Baroma 15:8;  Daniele 9:27;  2 Bakorinthe 1:20), ka fao madi a gagwe a bitšwa “madi a kgwerano e mpsha” (Mateo 26:28).

Ke gore re gopole se ge Jesu a ile a re re tšee senwelo kgafetša kgafetša, seo e lego leswao la madi a gagwe, go re gopotša dilo tše (1 Bakorinthe 11:25):  “Senwelo se ke kgwerano e mpsha mading a ka” (Luka 22:20).  Ga go bohlokwa bja gore re ngwathe senkgwa ka go gopola Jesu le mošomo wa gagwe ge re sa kwešiše dilo tše.

Sehlabelo sa Jesu se kgonagaditše tebalelo le bophelo bjo bo sa felego Mmušong wa Modimo;  ka fao o ile a netefatša ditshepišo tša Aborahama, o bile “khumedi ya kgwerano ye e fetago yela ya bogolo” (Bahebere 7:22).   Bahebere10:9 e bolela ge Jesu a “fediša tšela tša pele, gore a tle a bee tše dingwe”.  Se se bontšha gore ge Jesu a be a netefatša ditshepišo go Aborahama, o ile a fediša kgwerano ye nngwe.  Kgwerano ye nngwe yeo e bego e le gona ke ya go dirwa le Moshe.

Ditemana tšeo di tsopotšwego ka Jesu ge a netefatša kgwerano ye mpsha ka lehu la gagwe, di re lemoša gore go be go na le kgwerano ya kgale yeo a ilego a e fediša (Bahebere 8:13).  Se se ra gore le ge kgwerano ka Kreste e ile ya dirwa pele, ga se ya ka ya tsena tirišong go fihla ge Kreste a ehwa, ka fao e bitšwa kgwerano ye mpsha.  Morero wa kgwerano ya kgale e be e le go šupa pele mošomong wa Kreste, le go bontšha bohlokwa bja tumelo ditshepišong tša Kreste (Bagalatia 3:19,21).

Tumelo go Kreste e netefatša nnete ya molao wa Moshe.  (Baroma 3:31).  Paulo o akaretša ka gore:  “Molao ya ba moetetši wa go re iša go Kreste, gore re tle re lokafatšwe ka tumelo” (Bagalatia 3:24).  Ke ka lona lebaka le ge molao wa Moshe o sa bolokilwe, gomme go sa re hola go ithuta wona.

Dilo tše ga di bonolo go kwešišwa ge di balwa la mathomo;  re ka akaretša ka tsela ye:-


Ditshepišo ka ga Kreste go Aborahama – 


Kgwerano ye Mpsha


Ditshepišo go Isiraele tšeo di


Amanago le molao wa Moshe –


Kgwerano ya Kgale


Lehu la Kreste – Go fela ga


Kgwerano ya kgale.


(Bakolose 2:14-17),  Kgwerano ye mpsha e tsena tirišong.

Ka lona lebaka le, dilo tša go swana le karolo ya lesome, go boloka Disabatha bj.bj. tšeo e bego e le karolo ya kgwerano ya kgale, ga di sa le bohlokwa – bona Kgaolo 9.5.  Kgwerano ye mpsha e tlo dirwa le Baisiraele ba hlago ge ba sokologa le go amogela (Jeremia 31: 31,32;  Baroma 9: 26,27;  Hesekiele 16:62;  37:26),  le ge e le gore Mojuda ofe goba ofe yo a ka dirago seo gona bjale a kolobetšwa go Jesu, o tlo tsena kgweranong ye mpsha (yeo go yona go sego Mojuda/Moditšhaba;  Bagalatia 3: 27–29).

Go kwešiša dilo tše ka tshwanelo go tlo re thuša go lemoga kgonthe ya ditshepišo tša Modimo.  Babelaedi ba ile ba bea bagaši ba lentšu ba pele molato wa gore ga ba kwalakwatše molaetša wa go thabiša.  Paulo o ile a fetola ka gore ka lebaka la tiišetšo ya Modimo ditshepišong tša gagwe ka lehu la Jesu, kholofelo yeo ba bego ba bolela ka yona e be e se kgwatha-o-tlogele, eupša e be e le neo yeo e tiilego:  “Ka go botega ga Modimo, nna ke re se re le boditšego sona e be e se “E” ye e nago le “Aowa”.  Gobane Morwa wa Modimo Jesu Kreste, e a kwaditšwego mo go lena ka borena, nna le Silibano le Timotheo, e be e se wa “E” ye e nago le “Aowa”;  sa gagwe e be e le yona “E”.  Gobane dikholofedišo tšohle tša Modimo di ba “E” ka yena, di ba “Amene” ka yena “(2 Bakorinthe 1:18-20).  Ka nnete se se fediša mokgwa wa gore “Ke bona eke go na le nnete ye itšego fa ….”

3.5 Tshepišo go Dafida

Dafida, bjalo ka Aborahama le ba bangwe ba bantši bao ba ilego ba amogela ditshepišo tša Modimo, ga a ka a ba le bophelo bjo bonolo.  O godile bjalo ka morwa wa bofelo lapeng le legolo, gomme seo Isiraele ya 1000 pele ga Kreste, se be se ra go diša dinku le go kgarietšwa ke bomogolwagwe (1 Samuele 15-17).  Ka yona nako yeo o ile a ithuta tumelo go Modimo, yeo go sego ba bakae bao ba kilego ba e fihlela.

Go ile gwa tla letšatši leo Baisiraele ba ilego ba lebana le kgwehlo go tšwa go manaba a bona, Bafilisita;  ba ile ba gwehlwa gore ba tliše e mongwe wa banna ba bona go tlo lwa le Goliata, nkgwete ya Bafilisita ka kwešišo ya gore yo a fenyago o tlo buša bao ba fentšwego.  Ka thušo ya Modimo Dafida o ile a fenya Goliata, a šomiša seragamabje, gomme se se ile sa dira gore a tume go feta le kgoši Saulo.  “Lehufa ke le thata bjalo ka bodulabahu” (Sefela sa difela 8:6), bonnete bja mantšu a bo ile bja bontšhwa ke ka fao mengwaga ye 20 ye e latelago, Saulo a ilego a hloriša Dafida ka gona, a mo lelekiša bjalo ka legotlo lešokeng la borwa bja Isiraele.  Mafelelong Dafida o ile a ba kgoši, mme go bontšha tebogo ya gagwe go lerato leo Modimo a bego a na le lona go yena, o ile a pheta go agela Modimo tempele.  Phetolo ya Modimo e ile ya ba gore morwa wa Dafida, e lego Salomo ke yena a tlogo aga tempele le gore Modimo o tlo agela Dafida ngwako (2 Samuele 7:4-13).  Gomme go ile gwa latela tshepišo ka botlalo yeo e bego e boeletša yeo Aborahama a ilego a e amogela;  yeo e ilego ya hlagiša le dintlha tše dingwe:-

“E tlo re ge mabaka a gago a phethegile, ge o šetše o ithobaletše le botatago, ke mo ke tlogo tsoša wa peu ya gago, a tla morago ga gago, a tšwile mmeleng wa gago, ka tiiša bogoši bja gagwe.  Ke yena a tlogo agela leina la ka ngwako, mme sedulo sa mmušo wa gagwe ke tlo se thekga ka go sa felego.  Nna ke tlo ba Tatagwe, mme yena o tlo ba morwa wa ka.  E tlo re ge a šaetša ke mo otle ka kgati ya batho, le ka kotlo ya bana ba batho.  Fela kgaugelo ya ka e ka se ke ya mo tloga, boka mola e tloga Saulo yo ke mo tlošitšego pele ga gago. Ngwako wa gago wona o tlo tia, le mmušo wa gago ke wa neng le neng” (ditemana 14-16).

Go tšwa dithutong tša rena tša go feta, re letetše gore “peu” e tlo ba Jesu.  Hlalošo ya gagwe bjalo ka morwa wa Modimo (2 Samuele 7:14) e netefatša se, gammogo le ditšhupetšo tše dingwe tša Beibele:-

-
“Ke nna modu wa Dafida” (Kutollo 22:16).

-
“(Jesu) e a tswetšwego e le wa leloko la Dafida ka nama” (Baroma 1:3)

-
“Mo molokong woo ke mo Modimo a dirilego se a se boletšego peleng, a tšweletša Jesu Mophološi wa Isiraele” (Ditiro 13:23).

-
Morongwa o ile a botša Maria gore, ka ngwana wa gagwe,"Yena eo e tlo ba e mogolo, o tlo bitšwa Morwa wa Yogodimodimo;  mme Morena o tlo mo nea sedulo sa Dafida tatagwe.  ..mme bogoši bja gagwe bo ka se ke bja ba le bofelo" (Luka 1:32,33).  Se se ra ditshepišo go Dafida le peu ya gagwe Jesu go 2 Samuele 7:13.

Bjale ge peu e tsebagetše gabotse bjalo ka Jesu, dintlha tše itšego di ba bohlokwa:-

“Wa peu ya gago … a tšwile mmeleng wa gago …  Nna ke tlo ba tatagwe, mme yena e tlo ba morwa wa ka.”  “…Mo sedulong sa bogoši bjaago ke tlo dudiša wa kenyo ya mmele wa gago”  (2 Samuele 7: 12,14;  Psalme 132:10,11).  Jesu, e lego peu, o be a tlo ba wa moloko wa Dafida, fela tatagwe e be e tlo ba Modimo.  Se se be se ka phethagala fela ka go tswala ga kgarebe bjalo ka ge go hlalošwa Testamenteng ye Mpsha, mmago Jesu e be e le Maria, setlogolo sa Dafida (Luka  1:32), fela Jesu o be a se na tate wa motho.  Modimo o ile a dira mohlolo popelong ya Maria ka Moya o Mokgethwa gore a ime Jesu, ka fao Morongwa o ile a re:  “Ke ka baka leo e a tlogo belegwa ke wena a tlo go bitšwa Morwa-Modimo”.  (Luka 1:35).  “Go belega ga kgarebe” ke yona tsela fela yeo ka yona tshepišo go Dafida e bego e ka phethagala.

-
“Ke yena a tlogo agela leina la ka ngwako” (2 samuele 7:13), se se bontšha gore Jesu o tlo agela Modimo tempele – ya hlago le ya semoya.  Hesekiele 40-48 e hlaloša ka fao ngwagaketeng (ke gore mengwaga ya pele ye sekete yeo go yona Jesu a tlogo buša lefaseng) tempele e tlogo agwa Jerusalema.  “Ngwako” wa Modimo ke fao a ratago go dula gona, gomme Jesaya 66: 1,2 o tlo tla a dula dipelong tša bao ba ikokobeletšago lentšu la gagwe.  Ka fao Jesu o agela Modimo tempele ya semoya gore a dule ka gare, yeo e bopšago ke badumedi ba nnete.  Dihlalošo tša Jesu bjalo ka leswika la motheo la tempele ya Modimo (1 Petro 2: 4-8) le Bakreste bjalo ka maswika a tempele (1 Petro 2:5) bjale di dula gabotse madulong.

-
“Sedulo sa mmušo wa gagwe ke tlo se thekga ka go sa felego… Ngwako wa gago … le mmušo wa gago … sedulo sa gago sa bogoši se tlo ba gona ka mehla le mehla” (1 Samuele 7:13,16;  bapetša Jesaya 9:6,7).  Mmušo wa Kreste ke gore o tlo thewa godimo ga mmušo wa Dafida wa Isiraele;  se se ra gore mmušo wa Kreste wo o tlago e tlo ba tsošološo ya mmušo wa Isiraele – Bona Thuto 5.3.  Go phethagatša tshepišo ye, Kreste o swanetše go buša “sedulong” sa Dafida.  Seo se be se le Jerusalema.  Bjo ke bohlatse bjo bongwe bja gore mmušo o swanetše go hlongwa mo lefaseng go phethagatša ditshepišo tše.

-
“Ngwako wa gago… le Mmušo wa gago ke wa neng le neng” (2 Samuele 7:16), go ra gore Dafida o tlo bona go hlongwa ga mmušo wo o sa felego wa Kreste.  Ye e be e le tshepišo yeo e sa otlologago (indirect) ya gore o tlo tsoga bahung ge Jesu a boa gore a tlo bona ka mahlo a gagwe ge mmušo o hlongwa lefase ka bophara mme Kreste a buša go tšwa Jerusalema.

Dilo tše, tšeo di tshepišitšwego Dafida, go bohlokwa kudu gore re di kwešiše.  Dafida o ile a bolela ka lethabo gore dilo tše ke “kgwerano ya ka mehla… Go phologa ga ka gohle, le lethabo la ka lohle” (2 Samuele 23:5).  Dilo tše di ama phološo ya rena, ka fao le rena di swanetše go ba lethabo la rena.  Go a nyamiša gore “Bokreste” bo ruta dithuto tšeo di ganetšanago le dinnete tše:-

-
Ge e le gore Jesu o be a le gona ka “sebele” (physically) pele a belegwa, gona go ra gore ditshepišo tša gore o tlo ba “peu” goba setlogolo sa Dafida, ke ditšiebadimo.

-
Ge e le gore mmušo wa Modimo o tlo ba legodimong, gona Jesu a ka se tsošološe mmušo wa Dafida wa Isiraele, ebile a ka se buše sedulong sa Dafida.  Dilo tše di be di le lefaseng, mme go tsošološwa ga tšona go swanetše go ba fao.

Phethagatšo go Salomo

Morwa wa Dafida, Salomo, o ile a phethagatša karolo ye e itšego ya ditshepišo go Dafida.  O ile a agela Modimo tempele (1 Dikgoši 5-8) gomme o ile a ba le mmušo wo o atlegilego kudu.  Ditšhaba tša lefase di ile tša romela baemedi go tlo bontšha hlompho go Salomo (1 Dikgoši 10), gomme go ile gwa ba le tšhegofatšo ye kgolo ya semoya go tšwa tempeleng.  Pušo ya Salomo ka gona e be e šupa pele go phethagatšo ye kgolo ya ditshepišo go Dafida yeo e tlogo bonwa mmušong wa Kreste.

Ba bangwe ba tlaleile gore ditshepišo go Dafida di phethagaditšwe ka botlalo ka Salomo, fela seo se ganetšwa ke tše di latelago:-

-
Bohlatse bjo bontši bja Testamente ye Mpsha bo bontšha ge “peu” e le Kreste, e sego Salomo.

-
Mmušo wa peu o be o tlo ba wa go ya go ile, mme wa Salomo o be o se bjalo.

-
Dafida o ile a lemoga ge ditshepišo di le ka ga bophelo bjo bo sa felego, gomme go be go se ka fao di bego di ka šupa leloko la gagwe la kgauswi.  “Ruri o bjalo ngwako wa ka ka Modimo;  o ntlemile ka kgwerano ya ka mehla (ya go ya go ile)”  (2 Samuele 23:5).

-
Peu ya Dafida ke Mesia, Mophološi wa dibe (Jesaya 9: 6,7;  22:22;  Jeremia 33: 5,6,15;  Johane 7:42).  Eupša Salomo o ile a kgeloga moragonyana (1 Dikgoši 11: 1-13;  Nehemia 13:26) ka lebaka la go nyala bao ba lego ka ntle ga kholofelo ya Isiraele.

Phamogo 9: Phêdišo ya Magodimo le Lefase (Kutollo 21:1; 2 Petro3:6-12)

Ka ge morero wa Modimo e le go hloma Mmušo wa gagwe mono lefaseng (bona Kgaolo 5 le Karolo 3.4), gona ga go na gore a ka fediša lefase.  Mme Karolo 3.3 e bontšhitše gore o tshepišitše kgafetša kgafetša gore a ka se dire selo se bjalo.  Ka fao ditšhupetšo tšeo re di umakilego ka fa godimo ka ga go fedišwa ga magodimo le lefase di swanetše go tšewa bjalo ka dikapolelo.

Kgaolo yeo e tšwago go Petro e bontšha go swana magareng ga dikahlolo tša lefase mehleng ya Noage le seo se tlogo direga ka “letšatši la Morena” nakong ye e tlago.”  Meetse ao a buša a apeša lefase la mehla yela, mme la loba.  Magodimo a mehla yeno le lefase la mehla yeno… di sa lotolwa gwa tlo ba gwa tla mollo wa letšatši la kahlolo” (2 Petro 3: 6,7).

Petro o bontšha kganetšano magareng ga meetse ao a ilego a ba wona mokgwa wa phedišo nakong ya Noage, le mollo wo o tlogo šomišwa go boeng ga Morena.  “Magodimo le lefase”  tša mehleng ya Noage ga se tša fedišwa ntšukantšu (literally) – “Nama ka moka” yeo e bego e le kgopo e ile ya loba (Genesi 7:21; bapetša 6:5,12).  “Magodimo le lefase” ka gona di šupa seemo sa dilo goba peakanyo ya batho.  Bao ba kwešišago kgaolo ye ka go fošagala ba hlokomologa phedišo ya “magodimo” yeo go bolelwago ka yona.  Ga go ka fao se se ka tšewago ntšukantšu ka gore – ke bodulo bja Modimo (Psalme 123:1), fao go se nago bodiradibe (Habakuku 1:13;  Psalme 65: 4,5)  le gona a anega bogolo bja Modimo (Psalme 19:1).  Ge e le gore magodimo ke sekapolelo, gona le lefase a go be bjalo ka lona.

Dikgaolo tše di latelago di bontšha ka fao “Magodimo le lefase” dikarolong tše dingwe tša Beibele di sa swanelago go tšewa ntšukantšu, eupša di e ra seemo sa dilo lefaseng:-

-
“Ge ke bona naga, še e gobelane, ga e sa ne selo;  ge ke lelalela kua legodimong, ke hwetša seetša sona se ile …  Gobane Morena o re:  naga yohle e tlo ba lešope… ke ka baka leo lefase le llago, mme legodimo kua tletlolo le apere boso “(Jeremia 34: 23-28)  Ye ke porofeto ya kahlolo yeo e tlo welago “magodimo le lefase” la naga le batho ba Isiraele, yeo bona (e sego legodimo le lefase ntšukantšu) ba tlo e llelago.

-
Pelenyana Moshe o be a rile go Isiraele:  “Hee Legodimo! Hlwaya tsebe ke bolele.  Hee Lefase! Kwaa polelo tša molomo wa ka” (Doiteronomio 32:1”).  Go gatelelwa gore go be go na le mehuta ye mebedi ya batho bao a bego a bolela le bona:  1)  “Bagolo ka moka ba meloko ya geno” le 2)  “phuthego ka moka ya Isiraele” (Doiteronomio 31: 28,30).  Bagolo ka gona e be e tlo ba ‘magodimo’ gomme phuthego ka moka ya ba ‘lefase’.

-
Jesaya o ile a bula porofeto ya gagwe ka yona tsela yeo:  “Hee lena magodimo, kwang!  Wena lefase, theetša, gobane Morena o a bolela… Molao wa Morena o o kwele ruri wena setšhaba (Jesaya1: 2,10).  Gape, go na le kgolagano magareng ga ‘magodimo’ le babuši gammogo le ‘lefase’ le batho feela. 

-
“A le godimong o bitša magodimo le lefase, gore a ahlolele setšhaba sa gagwe” (Psalme 50:4).  Ye e a ihlaloša.

-
“Gobane rumo la ka mo legodimong le builwe, bjale le tlo theogela kua Edomo… Lerumo la Morena le tletše madi … Gobane Morena o hlaba sedimo… Edomo”.  (Jesaya 34: 5,6).  Legodimo fa le ra Edomo, ka fao porofeto ya go feta ya gore “Makoko ka moka a legodimo a tlo tologa” (Jesaya 34:4) e ra tologo ya Edomo.

-
Magodimo le lefase leo le tologago go Jesaya 13 a ra batho ba Babele.  Lenaneong la dikanegelo ka Babele re bala gore Modimo o tlo “šišinya legodimo, lefase la tlo šutha madulong a lona …Ba tlo etša phuti ye e tsošitšwego… motho a tlo leba mo go lego wabo, a nyaka setšhabelo mo nageng ya gabo” (Jesaya 13:13,14).  Ka fao go tšhaba ga magodimo le lefase, ke go tšhaba ga batho.

Ge re ka bea tše menaganong ya rena, gona re tlo lemoga gore ditšhupetšo tša Testamente ye Mpsha ka legodimo le lefase go boeng ga Kreste di tlo ra seemo se seswa sa dilo seo se tlo bonwang ge Mmušo wa Modimo o hlongwa.

Ge re ka lekodišiša  2 Petro 3  re tlo lemoga seo.  Ge e se na go hlaloša ka fao “magodimo le lefase” la bjale le tlogo fedišwa ka gona, temana ya 13 e tšwela pele ka gore:  “Se re se letetšego ka go kwa dikholofedišo tša gagwe ke magodimo a mafsa le lefase le lefsa, moo go agilego toko.”  Fa go tsopolwa “kholofedišo ya gagwe (Modimo)” go Jesaya 65:17:  “Le tsebe gore ke tlo hlola magodimo a mafsa le lefase le lefsa.”  Jesaya 65 ka moka e tšwela pele go hlaloša seemo seo sa dilo bjalo ka seemo seo se phethegilego mono lefaseng:  “Tsebang ge e le nna Mohlodi wa Jerusalema motse wa tlhalalo… nywako ye ba e agago ba tlo dula mo go yona…  Ba ka se tswale bana ba go tlo hwa ka pela (ke gore matšatši a go phela ga batho a tlo oketšega) … Phiri le kwana di tlo fula gotee” (Jesaya 65: 18-25).

Ditšhegofatšo tše di mabapi le Mmušo wo o tlago wa Modimo – “magodimo a mafsa le lefase le lefsa” tšeo di tlogo tšea legato la seemo sa bjale sa mahlomola.

Phamogo 10:  Ditlaleo tša Boisiraele bja Maisimane

Go na le kakanyo yeo e dirilwego ke batho ba go swana le H.W. Armstrong le mokgahlo wa gagwe e lego “Plain Truth”, gore ditshepišo go Aborahama di phethagaditšwe bathong ba Engelane le ba Amerika, bao go tlalewago gore ke ditšhaba tša Efuraimu le Manase.  Maloko a Boisiraele bja Engelane a dumela gore magoši le dikgošigadi tša Engelane di theoga molokong wa Juda wo o thomilego go kgoši Dafida.  Go lokafatša ditlaleo tša bona, ba tšeere sephetho sa gore Modimo o lahlile Bajuda gomme a kgetha bona legatong la Bajuda.

Ge mabaka a thuto 3 a ka latelwa, gona ga go ka fao ditlaleo tše di ka lokafatšwago ke Beibele.  Dintlha tše di latelago di tlatša seo:

--
Batho ka moka ka go lekana, ba ka fase ga thogako ya sebe (Baroma 3:23), ka fao Kreste o hwetše gore batho bohle ba fiwe sebaka sa phološo.  Gore re ba morafe ofe ga go bohlokwa ge feela re kolobeleditšwe go Kreste gomme ra ba karolo ya Isiraele ya semoya (Bagalatia 3: 27-29).  Re laetšwe go gaša Ebangedi ditšhabeng tšohle, le go kolobetša e mongwe le e mongwe yo a dumelago (Mareka 16: 15,16); ka fao Isiraele ye mpsha e bopša ke batho ba merafe yohle, e sego fela Maisimane.

-
Go boima kudu go šupa botšo bja Maisimane le Maamerika; ke motswako wa batho ba go tšwa dikarolong tše ntši tša lefase.  Ka gore feela motho a belegetšwe dinageng tšeo, ga go re gore ke batho bao ba kgethilwego ke Modimo.

-
Baisiraele ba Engelane ba tlalea gore ditšhegofatšo tšeo di tshepišitšwego peu ya Aborahama di phethagaditšwe bathong ba Engelane, go sa šetšwe gore ba obamela Modimo goba aowa.  Se se ganetšana le molao wo o rego ditšhegofatšo tša Modimo di fiwa bao ba obamelago.  Lefitiko 26 le Doiteronomio 28 di hlaloša ditšhegofatšo tšeo di bego di tlo tla go Baisiraele ge ba obamela lentšu la Modimo, le dithogako tšeo di bego di tlo ba wela ge ba sa obamele.  Go tlalea gore Modimo o file Engelane dihlogonolofatšo tše go sa šetšwe gore ba obamela lentšu la gagwe goba aowa; ka nnete ke ditšiebadimo.

-
Temošo ya gore Modimo o lahlile setšhaba sa gagwe sa Isiraele gomme a bea Maisimane legatong la sona ga e tsamaelane le ditemana tše bjalo ka Baroma 11: 1,2:  “A ke gore Modimo o lahlile setšhaba sa gagwe?  Ga go bjalo.  Hleng nna (Paulo) ke Moisiraele wa leloko la Aborahama, wa lešika la Benyamini.  Modimo setšhaba sa gagwe se a se tsebilego pele, ga a ka a se lahla.”

-
Mmušo wa Modimo e be e le Mmušo wa Isiraele peleng (2 Koronika 9:8).  O ile wa menolwa ka lebaka la go se obamele ga bona, fela Mmušo o tlo tsošološwa (Hesekiele 21: 25-27).  Mmušo o tlo boela Jerusalema (Mika 4:8) ge Jesu a buša sedulong sa Dafida gona fao.

-
Batho ba Isiraele bao ga bjale ba gašanego dikarolong tša go fapana tša lefase, ba tlo kgobokanywa go tšwa dikarolong tšeo:  “Ke nna ke tlogo ntšha Baisiraele mo gare ga ditšhaba tše ba ilego go tšona … ka ba iša nageng ya bona;  ke tlo ba dira setšhaba se tee moo nageng ye thabeng tša Isiraele” (Hesekiele 37: 21,22).  Se se phethagatšwa ke go boela ga Baisiraele nageng ya bona;  phethagatšo yeo e feletšego e tlo ba Mmušong.

Thuto 3:  Dipotšišo

1. Ke efe ya ditshepišo tša Modimo yeo e bolelelago pele phenkgišano magareng ga sebe le go loka?

a) Tshepišo go Noage

b) Tshepišo ya Edene

c) Tshepišo go Dafida

d) Tshepišo go Aborahama

2. Ke efe ya dipolelo tše yeo e lego nnete mabapi le tshepišo ya Edene?

a) Peu ya noga ke Lusifa

b) Kreste le ba go loka ke peu ya mosadi

c) Peu ya noga e ile ya gobatšwa lebakanyana ke Kreste

d) Peu ya mosadi e ile ya gobatšwa ke lehu la Kreste

3. Peu ya Aborahama e tlo phela kae go ya go ile?

a) Legodimong

b) Motseng wa Jerusalema

c) Lefaseng

d) Ba bangwe lefaseng ba bangwe legodimong

4. Ke dife tša tše di latelago tšeo di ilego tša tshepišwa Dafida?

a) Gore setlogolo sa gagwe se segolo se tlo buša ka go sa felego

b) Gore ‘peu’ ya gawe e tlo ba le Mmušo legodimong.

c) Gore peu e be e tlo ba morwa wa Modimo

d) Gore peu ya gagwe, Jesu, e be e tlo phela legodimong pele e belegwa.

5. Naa re ka ba peu ya Aborahama bjang?

6. Naa lefase le tlo fedišwa?

7. Naa ditshepišo tša Modimo di hlatsela bjang karabo ya gago ya potšišo 6?

8. Hlaloša tshepišo ya Edene go Genesi 3:15.


